
MASOFAVIY TA’LIM 
PLATFORMALARIDA 
O‘ZLASHTIRISH MONITORINGI 
UCHUN LEARNING 
ANALYTICS METODLARIDAN 
FOYDALANISH 
IMKONIYATLARI
Abdulatipov Muhammadtemur
Andijon davlat universiteti Kompyuter injeneringi kafedrasi o‘qituvchisi

Annotatsiya: Maqolada masofaviy ta’lim jarayonida pedagogik monitoringning ahamiyati va uni takomillashtirish imkoni-
yatlari yoritilgan. Learning Analytics, raqamli diagnostika, real vaqt monitoringi va adaptiv yondashuvlardan foydalanish 
orqali talabalarning o‘quv faolligi, o‘zlashtirish dinamikasi va motivatsiyasini aniq baholash mexanizmlari ishlab chiqilgan. 
Taklif etilgan takomillashtirilgan monitoring modeli tajriba jarayonida o‘quv faoliyati samaradorligini oshirganini, past 
ko‘rsatkichlarni erta aniqlash hamda o‘qitish strategiyasini moslashtirish imkonini berganini ko‘rsatadi. Ushbu natijalar 
masofaviy ta’lim sifatini oshirishda analitik monitoring tizimlarining yuqori samaradorlikka ega ekanini tasdiqlaydi.

Kalit so‘zlar: masofaviy ta’lim, pedagogik monitoring, Learning Analytics, raqamli diagnostika, real vaqt monitoringi, 
adaptiv ta’lim, o‘zlashtirish monitoringi, raqamli platformalar, ta’lim sifatini oshirish, o‘quv jarayonini boshqarish.
Abstract: The article examines the significance of pedagogical monitoring in the context of distance education and 
explores opportunities for its improvement. By employing Learning Analytics, digital diagnostics, real-time monitoring, and 
adaptive approaches, mechanisms for the accurate assessment of students’ learning activity, achievement dynamics, 
and motivation levels have been developed. The proposed enhanced monitoring model demonstrated increased effec-
tiveness of learning activities during the experimental stage, enabled early identification of low performance indicators, 
and allowed for the adjustment of instructional strategies. The findings confirm the high effectiveness of analytical moni-
toring systems in improving the quality of distance education.

Key words: distance education, pedagogical monitoring, Learning Analytics, digital diagnostics, real-time monitoring, 
adaptive learning, achievement monitoring, digital platforms, quality enhancement of education, learning process man-
agement.
Аннотация: В статье рассматривается значимость педагогического мониторинга в условиях дистанционного обу-
чения и возможности его совершенствования. На основе использования Learning Analytics, цифровой диагностики, 
мониторинга в реальном времени и адаптивных подходов разработаны механизмы точной оценки учебной актив-
ности студентов, динамики их успеваемости и уровня мотивации. Предложенная усовершенствованная модель 
мониторинга в ходе экспериментальной работы продемонстрировала повышение эффективности учебной дея-
тельности, обеспечила раннее выявление низких показателей и позволила адаптировать стратегии обучения. 
Полученные результаты подтверждают высокую эффективность аналитических мониторинговых систем в повы-
шении качества дистанционного образования.

Ключевые слова: дистанционное обучение, педагогический мониторинг, Learning Analytics, цифровая диагно-
стика, мониторинг в реальном времени, адаптивное обучение, мониторинг успеваемости, цифровые платформы, 
повышение качества образования, управление учебным процессом.

KIRISH
Bugungi kunda oliy ta’lim muassasalarida masofaviy shaklda tashkil etilgan ta’lim yo‘nalishlari tobora 

kengayib bormoqda. Masofaviy o‘qitish shakli an’anaviy kunduzgi va sirtqi ta’lim shakllariga muqobil, zamonaviy 
va moslashuvchan ta’lim modeli bo‘lib, u talabalarga ish faoliyatini davom ettirgan holda, geografik cheklovlarsiz, 
qulay va mustaqil tarzda bilim olish imkonini yaratadi. Ayniqsa, masofaviy shaklda o‘qitiladigan yo‘nalishlarda 
ta’limning sifati va uzluksizligini ta’minlash, talabalar uchun qulay raqamli ta’lim muhitini yaratish so‘nggi yillarda 
oliy ta’lim tizimining ustuvor yo‘nalishlaridan biriga aylangan. Masofaviy ta’lim yo‘nalishlari ta’limning demokrat-

lashuvi, ochiqligi va inklyuzivligini ta’minlab, turli yoshdagi va turli mintaqalardagi fuqarolarga oliy ta’lim olish 
imkonini kengaytiradi. Shu bilan birga, masofaviy ta’limning muvaffaqiyati, avvalo, o‘quv jarayonini to‘g‘ri bosh-
qarish, monitoring qilish va tahlil qilish imkoniyatlariga bog‘liq.

Masofaviy shaklda o‘qitiladigan yo‘nalishlarda ta’lim jarayonining sifatini ta’minlash uchun pedagogik moni-
toring muhim boshqaruv vositasi bo‘lib xizmat qiladi. Chunki masofaviy ta’limda o‘qituvchi va talaba o‘rtasidagi 
bevosita auditoriya muloqoti minimal darajada bo‘ladi, natijada talabalarning o‘zlashtirish jarayonini an’anaviy 
kuzatish mexanizmlari yetarli bo‘lmay qoladi.

Shu sababli masofaviy yo‘nalishlarda o‘qiyotgan talabalarning: darslarga qatnashuvi; topshiriqlarni bajarish 
tezligi va sifati; o‘quv faoliyatidagi faolligi; onlayn baholash jarayonidagi natijalari; mustaqil ta’lim dinamikasi 
kabi ko‘rsatkichlarni muntazam monitoring qilish talab etiladi. 

Pedagogik monitoring talabaning o‘quv jarayoni bo‘yicha aniq, raqamli asoslangan ma’lumotlarni taqdim 
etadi, o‘qituvchiga esa o‘z vaqtida korreksion yordam ko‘rsatish, o‘qitish strategiyasini moslashtirish va ta’lim 
sifatini oshirish imkonini yaratadi.

MAVZUGA OID ADABIYOTLAR SHARHI
Masofaviy shaklda o‘qitiladigan ta’lim yo‘nalishlarida monitoringning samarali tashkil etilishi nafaqat nazo

rat jarayonining sifatini, balki butun o‘quv jarayonining samaradorligini belgilaydigan asosiy omillardan biridir. 
Mavjud masofaviy ta’lim yo‘nalishlarida ba’zan talabalar faolligini yetarli baholash, real o‘zlashtirishni aniqlash, 
past ko‘rsatkichli talabalarni erta aniqlash va ularni qo‘llab-quvvatlash bo‘yicha mexanizmlar yetarli darajada 
takomillashmagan. Shu bois pedagogik monitoringni ilmiy asosda takomillashtirish dolzarb masalalardan biridir.

Pedagogik monitoring ta’lim jarayonining holati, rivojlanish dinamikasi va natijalarini muntazam ravishda 
kuzatib borish, ularni ilmiy asosda tahlil qilish hamda kelgusidagi o‘zgarishlarni bashoratlashga qaratilgan 
tizimli faoliyat sifatida talqin etiladi. Monitoring o‘quv jarayonining borishi haqida o‘qituvchiga muntazam axborot 
berib, ta’lim samaradorligini oshirishga xizmat qiladigan muhim boshqaruv mexanizmlaridan biri hisoblanadi. 

U diagnostika, nazorat, tahlil, bashorat va korreksiya kabi asosiy funksiyalarni bajaradi. Mazkur funksi-
yalarning har biri monitoring jarayonining uzviy tarkibiy qismidir: diagnostika talabaning tayyorgarligi va real 
bilim darajasini aniqlaydi, nazorat ta’lim jarayonining belgilangan maqsad va vazifalarga qanchalik mos yoki zid 
ekanini ko‘rsatadi, tahliliy faoliyat esa olingan ma’lumotlar asosida jarayonning samaradorlik darajasini baho-
lashga xizmat qiladi. Bashorat qilish kelgusidagi imkoniyat yoki xavf darajasini oldindan aniqlashga yordam 
beradi, korreksiya esa aniqlangan kamchiliklarni o‘z vaqtida bartaraf etish imkonini yaratadi.

Masofaviy ta’limda monitoring jarayoni an’anaviy o‘quv jarayoniga nisbatan sezilarli darajada farq qiladi. 
Chunki masofaviy ta’lim muhitida pedagogik jarayon raqamli platformalar orqali tashkil etiladi va o‘qituvchi 
bilan talaba o‘rtasidagi bevosita muloqot cheklangan bo‘ladi. Bunday sharoitda talabaning faolligi, topshiriqlarni 
bajarish sifati, mustaqil ta’limga bo‘lgan munosabati va o‘zlashtirish jarayonini kuzatish raqamli izlar – platfor-
maga kirishlar, test natijalari, forumlardagi ishtirok, videodarslardan foydalanish statistikasi kabi ko‘rsatkichlar 
orqali aniqlanadi. Masofaviy ta’limning pedagogik xususiyatlari – mustaqil o‘qishning ustuvorligi, interaktiv 
resurslar bilan ishlash, individual o‘qish tezligi, moslashuvchan vaqt taqsimoti, raqamli kommunikatsiyaga 
tayanuvchi o‘qitish – monitoring jarayonining yangi, raqamli yondashuvlarga asoslanishini talab qiladi.

Raqamli monitoringning zamonaviy tamoyillari ushbu jarayonning sifatini belgilovchi asosiy mezon hisob
lanadi. Monitoringning shaffofligi ta’lim jarayoni bo‘yicha barcha ko‘rsatkichlarning ochiq va aniq bo‘lishini 
ta’minlaydi; uzluksizlik esa o‘quv jarayonini real vaqt rejimida kuzatish imkonini beradi. Ob’ektivlik tamoyili baho-
lashda inson omilining ta’sirini kamaytirib, talaba faoliyati haqidagi xulosalarni faqat aniq raqamli ma’lumotlarga 
tayangan holda chiqarishni nazarda tutadi. Moslashuvchanlik yondashuvi monitoring natijalari asosida tala-
balarning individual ehtiyojlari va o‘zlashtirish darajasiga mos pedagogik strategiyalarni ishlab chiqish imkonini 
beradi, tezkorlik tamoyili esa monitoring natijalariga asoslanib darhol korreksion chora ko‘rish imkonini yaratadi.

TADQIQOT METODOLOGIYASI
Hozirgi kunda masofaviy ta’limda pedagogik monitoring Learning Analytics, data-driven yondashuvlar, 

formativ baholash va vizual analitika kabi metodlarga tayangan holda amalga oshirilmoqda. Ushbu yonda
shuvlar o‘quvchining raqamli faoliyatini chuqur tahlil qilish, o‘qituvchiga o‘quv jarayonini boshqarishda aniq 
qarorlar qabul qilish imkonini yaratish hamda talabaning shaxsiy o‘quv trayektoriyasini optimallashtirishga 
xizmat qiladi. Monitoring nafaqat kuzatuv vositasi, balki ta’lim sifatini oshirishga qaratilgan ilmiy asoslangan 
boshqaruv tizimiga aylanmoqda. Masofaviy ta’limning kengayib borishi va bu ta’lim shaklida tahsil olayotgan 
talabalar sonining ortishi monitoring jarayonini samarali tashkil etishni taqozo etmoqda. Hozirgi vaqtda oliy 
ta’lim muassasalarida qo‘llanilayotgan turli elektron ta’lim platformalari – Moodle, Google Classroom, EdX, 
Canvas va boshqa LMS tizimlari masofaviy ta’limda monitoringni amalga oshirish uchun keng imkoniyatlarga 

ega. Ushbu platformalar o‘qituvchi va talaba faoliyatini raqamli tarzda qayd etish, ularni tahlil qilish hamda nati-
jalarni vizuallashtirish imkonini beruvchi integratsiyalashgan monitoring mexanizmlariga ega.

Xususan, Moodle tizimi dars jarayonida talabaning faolligini aniqlash, topshiriqlarni bajarish muddatlari, 
test natijalari, forumlardagi ishtirok darajasi kabi ko‘plab ko‘rsatkichlarni real vaqt rejimida ko‘rsatib berishi 
bilan ajralib turadi. Google Classroom esa pedagogik jarayonni tezkor boshqarish, topshiriqlarni avtomatik 
yig‘ish hamda baholash jarayonida o‘qituvchiga qulay filtr va qayd mexanizmlarini taqdim etadi. EdX va Canvas 
platformalarida esa o‘quvchilarning o‘quv materiallari bilan o‘zaro aloqasi, videodarslardan foydalanish statis-
tikasi va o‘quv faoliyati dinamikasi bo‘yicha chuqur tahliliy ma’lumotlar mavjud. Ushbu imkoniyatlar monitoring 
jarayonini yanada shaffof, tizimli va ma’lumotlarga tayanuvchi tarzda tashkil etishga xizmat qiladi. Shunga 
qaramay, masofaviy ta’lim yo‘nalishlarida monitoringni samarali tashkil etishda bir qator muammolar ham 
mavjud. Avvalo, ko‘plab ta’lim muassasalarida texnik infratuzilmaning yetarli emasligi, internet tezligi va barqa-
rorligining pastligi monitoring jarayonining to‘liq va sifatli amalga oshirilishiga to‘sqinlik qiladi. Ayrim hollarda 
o‘qituvchilarning raqamli texnologiyalar bilan ishlash kompetensiyalari yetarli bo‘lmagani sababli monitoring 
vositalarining imkoniyatlaridan to‘liq foydalanilmaydi. Bu esa pedagogik monitoringning diagnostik va tahliliy 
funksiyalarining to‘laqonli amalga oshmasligiga olib keladi.

Pedagogik muammolardan biri – masofaviy ta’limda talabalarning real o‘quv jarayonidagi faolligini aniq 
baholashning murakkabligidir. Chunki faqat raqamli izlar asosida talabaning bilim darajasi yoki o‘zlashtirish 
faoliyatini to‘liq baholash har doim ham to‘g‘ri natija bermaydi. Bundan tashqari, talabaning mustaqil ishlashi 
jarayonidagi sifat, motivatsiya va o‘quv strategiyalarini bevosita kuzatish imkoniyatining cheklanganligi moni-
toringda metodik yondashuvlarni takomillashtirishni talab qiladi. Tashkiliy jihatdan esa barcha o‘qituvchilar uchun 
yagona monitoring standartlarining yo‘qligi, baholash mezonlaridagi farqlar hamda talabalarning topshiriqlarni 
bajarish muddatlariga nisbatan turli yondashuvlar monitoring natijalarining bir xilligi va obyektivligini pasaytiradi. 
Shuningdek, ayrim platformalarda mavjud monitoring hisobotlari o‘qituvchilar tomonidan to‘liq tahlil qilinmaydi 
yoki amaliy boshqaruv qarorlarini qabul qilishda yetarli darajada qo‘llanilmaydi.

Umuman olganda, masofaviy ta’limda monitoringning hozirgi holati texnik jihatdan sezilarli imkoniyatlarga 
ega bo‘lishiga qaramay, pedagogik va tashkiliy omillar sababli uning samaradorligini oshirish zaruriyati mavjud. 
Bu esa monitoring tizimini yanada takomillashtirish, analitik yondashuvlarni kuchaytirish va masofaviy ta’lim 
uchun moslashtirilgan metodik mexanizmlarni ishlab chiqishni taqozo etadi. Masofaviy ta’lim jarayonida peda-
gogik monitoringni takomillashtirish ta’lim sifatini oshirishning muhim shartlaridan biridir. Monitoringning sama-
radorligi, avvalo, ma’lumotlarni to‘plash va ularni tahlil qilishning ilmiy asoslangan yondashuvlariga bog‘liq. 
Hozirgi davrda raqamli texnologiyalar imkoniyatlari pedagogik monitoringni an’anaviy nazorat vositasidan ta’lim 
jarayonini boshqarishga xizmat qiluvchi analitik mexanizm darajasiga olib chiqmoqda. Bu jarayonda zamonaviy 
ma’lumotlar tahlili, o‘quv analitikasi, raqamli diagnostika, real vaqt monitoringi va moslashuvchan yondashuvlar 
alohida ahamiyat kasb etadi.

TAHLIL VA NATIJALAR
Monitoring ma’lumotlarini tahlil qilishning zamonaviy yondashuvlari o‘quv jarayonining holatini faqat 

yakuniy natijalarga qarab emas, balki jarayon dinamikasini baholash orqali kuzatishni taqozo etadi. Statistik 
tahlil, vaqtli qatorlar tahlili, klasterlash, regressiya modellari kabi usullar talabaning o‘zlashtirish darajasi, faollik 
ko‘rsatkichlari va pasayish tendensiyalarini aniqlashga yordam beradi. Shuningdek, ma’lumotlarga asoslangan 
boshqaruv (data-driven decision making) tamoyillaridan foydalanish monitoring natijalariga tayangan holda 
o‘qitish strategiyasini o‘z vaqtida moslashtirish, individual yordam ko‘rsatish va ta’lim jarayonini optimallashti-
rish imkonini yaratadi.

Learning Analytics va raqamli diagnostika monitoringni takomillashtirishning eng muhim mexanizmlaridan 
biridir. Learning Analytics talabaning raqamli faoliyat izlari – platformaga kirish chastotasi, topshiriqlarni bajarish 
tezligi, test natijalari, o‘quv resurslaridan foydalanish darajasi hamda o‘zaro muloqot ko‘rsatkichlari asosida 
o‘quv jarayonining chuqur tahlilini amalga oshiradi. Raqamli diagnostika esa talabaning bilim darajasini aniq 
baholash, qaysi kompetensiyalarda bo‘shliqlar mavjudligini aniqlash va unga mos individual o‘quv strategi-
yasini belgilashga xizmat qiladi. Ushbu yondashuvlar o‘qituvchiga talabaning imkoniyatlarini aniq baholash, 
qiyinchiliklarni erta aniqlash hamda o‘qitish jarayonini optimallashtirish bo‘yicha ilmiy asoslangan qarorlar qabul 
qilishga yordam beradi.

Real vaqt monitoringi masofaviy ta’limning o‘ziga xos jihatlaridan kelib chiqib, talabalar faoliyatini o‘z 
vaqtida kuzatish va darhol pedagogik chora ko‘rish imkonini beradi. Real vaqt ma’lumotlari orqali o‘qituvchi tala-
baning platformaga kirish faolligi, testlarga tayyorlik darajasi, topshiriqlarni topshirish muddatlaridagi buzilishlar 
yoki pasayishlar haqida tezkor xabardor bo‘ladi. Bu esa talabaning motivatsiyasini saqlab qolish, o‘z vaqtida 
korreksion yordam ko‘rsatish va o‘quv jarayonidagi uzilishlarning oldini olish imkonini yaratadi. Adaptive yoki 
moslashuvchan yondashuvlar esa monitoring natijalariga asoslanib, har bir talaba uchun individual ta’lim yo‘lini 

shakllantirishga qaratilgan. Bunday tizimlar talabaning o‘qish tezligi, faoliyat natijalari, kuchli va zaif tomonlarini 
aniqlab, unga mos murakkablikdagi topshiriqlarni taklif qiladi. Masalan, agar talaba muayyan mavzu bo‘yicha 
qiyinchilikka duch kelsa, tizim unga qo‘shimcha resurslar, osonroq mashqlar yoki izohli videodarslarni tavsiya 
qilishi mumkin. Bu yondashuv ta’limning o‘zlashtirilish darajasini oshirishga, o‘qitish jarayonining shaxsga 
yo‘naltirilganligini ta’minlashga xizmat qiladi.

Umuman olganda, pedagogik monitoringni takomillashtirish mexanizmlari – zamonaviy ma’lumotlar tahlili, 
o‘quv analitikasi, raqamli diagnostika, real vaqt monitoringi va moslashuvchan yondashuvlarning integratsiyasi – 
masofaviy ta’lim yo‘nalishlarida ta’lim sifatini sezilarli darajada oshirishga xizmat qiladi. Bu mexanizmlar nafaqat 
nazorat jarayonini avtomatlashtiradi, balki ta’lim jarayonini boshqarishning yangi ilmiy asoslangan strategiyasini 
shakllantirishga yordam beradi. Mazkur tadqiqotda masofaviy ta’lim yo‘nalishlarida o‘quv jarayonini samarali 
boshqarish va ta’lim sifatini oshirishga xizmat qiluvchi takomillashtirilgan pedagogik monitoring modelini joriy 
etish hamda uning amaliy natijalarini tahlil qilish maqsad qilingan. Tadqiqot metodologiyasi sifatida pedagogik 
eksperiment, raqamli kuzatuv, statistik tahlil, diagnostik o‘lchovlar va taqqoslash metodlari qo‘llanildi. Eksperi-
mental ishlar jarayonida talabalar faoliyatiga oid raqamli ma’lumotlar yig‘ildi, ular asosida monitoringning sama-
radorlik darajasi baholandi. Shuningdek, o‘qituvchi va talaba o‘rtasidagi o‘zaro aloqa dinamikasi, topshiriqlarni 
bajarish sifati, vaqt omili hamda talabalarning motivatsiya ko‘rsatkichlari kabi parametrlar kuzatildi.

Takomillashtirilgan monitoring modeli masofaviy ta’lim sharoitida o‘quv jarayonini yanada aniq, shaffof va 
samarali baholash uchun ishlab chiqildi. Ushbu model Learning Analytics, raqamli diagnostika, real vaqt ma’lu-
motlari va adaptiv monitoring yondashuvlarining integratsiyasiga asoslanadi. Modelning amaliyotga joriy etilishi 
jarayonida o‘quv platformasi orqali talabalar faoliyatiga oid ma’lumotlarni to‘plash, avtomatik qayd etish va 
tahlil vositalarini sozlash, o‘qituvchilar uchun monitoring hisobotlarini vizual shaklda taqdim etish imkoniyatlari 
yaratildi. Model talabaning faolligini muntazam kuzatish, past ko‘rsatkichli guruhlarni erta aniqlash, o‘zlashti
rishdagi pasayishlarni aniqlab, o‘z vaqtida pedagogik korreksiya kiritish uchun mexanizmlarni o‘z ichiga oladi. 
Eksperiment natijalari monitoringning takomillashtirilgan modeli o‘quv jarayonining bir qator ko‘rsatkichlarini 
ijobiy tomonga o‘zgartirganini ko‘rsatdi. Jumladan, talabalar tomonidan topshiriqlarni o‘z vaqtida bajarish dara-
jasi oshdi, onlayn mashg‘ulotlarda ishtirok ko‘rsatkichlari yaxshilandi, talabalarning o‘zlashtirish ko‘rsatkichlari 
barqarorlashdi. Statistik tahlillar shuni ko‘rsatdiki, monitoring ma’lumotlariga asoslangan pedagogik intervensi-
yalar o‘quv jarayonidagi sustlik yoki uzilishlarni kamaytirishga xizmat qilgan. 

O‘zlashtirishning o‘rtacha ko‘rsatkichi eksperimental guruhda nazorat guruhiga nisbatan yuqori bo‘lgani 
kuzatildi. Bundan tashqari, talabalar o‘rtasida motivatsiya va mustaqil o‘rganish ko‘rsatkichlarining oshgani 
anketalar orqali qayd etildi. O‘tkazilgan amaliy tadqiqot takomillashtirilgan monitoring modeli masofaviy ta’lim 
sifatini oshirishda samarali vosita ekanini tasdiqlaydi. Model nafaqat o‘qituvchilarga o‘quv jarayonini bosh-
qarishda qo‘shimcha qulaylik yaratdi, balki talabalar o‘zlashtirish jarayonining aniq tahliliga xizmat qiluvchi 
zamonaviy analitik mexanizm sifatida o‘zini namoyon qildi.

1-jadval: Masofaviy ta’lim uchun takomillashtirilgan monitoring modeli strukturasi
Masofaviy ta’lim jarayoni

Ma’lumotlarni yig‘ish moduli (kirishlar, topshiriqlar, testlar, loglar)

Learning analytics / ma’lumot tahlili (statistika, klasterlash, regressiya, o‘zlashtirishni bashorat qilish)

Raqamli diagnostika va baholash moduli (bilim darajasi aniqlash, kompetensiya tahlili)

Real vaqt monitoringi moduli (faollik pasayishi, kechikishlar, ogohlantirishlar)

Adaptiv tavsiya va individual yondashuv moduli (qo‘shimcha resurslar, individual topshiriqlar, o‘zlashtirishga mos 
strategiyalar)

Pedagogik qaror qabul qilish va korreksiya

Ta’lim sifatining oshishi (yakuniy)

O‘tkazilgan tadqiqot natijalari masofaviy ta’lim yo‘nalishlarida pedagogik monitoringni takomillashtirish 
ta’lim jarayonining sifatini oshirishda muhim omil ekanini tasdiqlaydi. Tadqiqot jarayonida ishlab chiqilgan tako-
millashtirilgan monitoring modeli o‘quv faoliyatini raqamli ma’lumotlar asosida aniq baholash, talabalarning 
o‘zlashtirish darajasini dinamik tahlil qilish hamda o‘qituvchiga tezkor pedagogik qarorlar qabul qilish imkonini 
beruvchi samarali mexanizm sifatida namoyon bo‘ldi. Yig‘ilgan va tahlil qilingan ma’lumotlar asosida tala-
balarning o‘quv faoliyati haqidagi real ko‘rsatkichlar aniqlandi, pasayish tendensiyalari belgilandi hamda indi-
vidual pedagogik yondashuvlar shakllantirildi. Natijalar taklif etilgan modelning masofaviy ta’lim sifati uchun 
amaliy ahamiyatga ega ekanini ko‘rsatdi.

Tadqiqotning ilmiy xulosalari shuni ko‘rsatadiki, masofaviy ta’lim jarayonida pedagogik monitoring faqat 
nazorat faoliyati bilan cheklanmay, balki o‘quv jarayonini boshqarishning innovatsion mexanizmi sifatida qara
lishi zarur. Raqamli izlar asosida olib borilgan tahlillar talabalarning o‘quv motivatsiyasi, topshiriqlarni bajarish 
sur’ati, faol ishtirok ko‘rsatkichlari hamda o‘zlashtirish natijalaridagi farqlarni aniq namoyon etdi. Learning 
Analytics asosida amalga oshirilgan prognostik tahlillar esa talabalarning kelgusidagi o‘qish muvaffaqiyatini 
oldindan bashorat qilish, past ko‘rsatkichlarga ega bo‘lgan talabalarni erta aniqlash va ularni qo‘llab-quvvatlash 
bo‘yicha samarali imkoniyatlar yaratdi. Shuningdek, adaptiv monitoring yondashuvi individual ta’lim trayektori-
yalarini shakllantirishga xizmat qilib, talabalarning o‘zlashtirish ko‘rsatkichlari va o‘quv faolligi yaxshilangani 
kuzatildi.

Tadqiqot natijalari asosida monitoring tizimini takomillashtirish bo‘yicha bir qator amaliy tavsiyalar ishlab 
chiqildi. Avvalo, masofaviy ta’lim platformalarida talabalar faoliyatiga oid ma’lumotlarni muntazam to‘plash va 
ularni Learning Analytics vositalari yordamida tahlil qilish jarayonini yo‘lga qo‘yish zarur. Monitoring jarayonida 
o‘qituvchilarning raqamli kompetensiyalarini rivojlantirish, ularga tahliliy hisobotlardan foydalanish bo‘yicha 
metodik ko‘rsatmalar berish ta’lim jarayonining boshqaruv sifatini oshiradi. Real vaqt monitoringini joriy etish 
o‘qituvchilarga talabalarning o‘quv jarayonidan chetda qolish ehtimolini erta aniqlash imkonini beradi, bu esa 
o‘z vaqtida korreksion pedagogik yordam ko‘rsatish uchun qulay sharoit yaratadi. Shuningdek, adaptiv moni-
toring orqali har bir talaba uchun individual o‘quv tavsiyalarini ishlab chiqish, qo‘shimcha resurslarni tavsiya 
etish hamda murakkablik darajasi moslashtirilgan topshiriqlarni berish masofaviy o‘qitishning shaxsga yo‘nalti-
rilganligini ta’minlaydi. Ta’lim muassasalari uchun yagona monitoring standartlarini ishlab chiqish va baholash 
mezonlarining bir xilligini ta’minlash monitoringning obyektivligini yanada oshiradi. Tadqiqotdan olingan ilmiy 
natijalar takomillashtirilgan monitoring modeli masofaviy ta’lim sifatini oshirishda yuqori samaradorlikka ega 
ekanini ko‘rsatdi. Modelning amaliy qo‘llanilishi o‘qituvchi faoliyatini yengillashtiradi, talabalarning o‘zlashtirish 
jarayonini kompleks nazorat qilish imkonini yaratadi hamda ta’lim jarayonining boshqaruv elementlarini opti-
mallashtiradi.

XULOSA VA TAKLIFLAR
Masofaviy ta’limda pedagogik monitoringni takomillashtirish zamonaviy ta’lim tizimining ustuvor yo‘nalish-

laridan biri hisoblanadi. Tadqiqot natijalari shuni ko‘rsatadiki, monitoring jarayoniga raqamli texnologiyalarni 
chuqur integratsiya qilish ta’lim sifatini oshirishga sezilarli hissa qo‘shadi. Xususan, o‘quv faoliyatini raqamli 
izlar asosida kuzatish, Learning Analytics yondashuvlaridan foydalanish, real vaqt monitoringi va adaptiv 
baholash tizimlarini joriy etish o‘quv jarayonining samaradorligini oshirishga xizmat qiladi. Takomillashtirilgan 
monitoring modeli masofaviy ta’lim sharoitida talabaning individual o‘zlashtirish dinamikasini aniqlash, uning 
faolligini kuzatish, o‘quv jarayonidagi uzilishlarni erta aniqlash va o‘z vaqtida pedagogik korreksiyalar kiritish 
imkonini beradi. Bu esa nafaqat talabaning o‘qishga bo‘lgan munosabatini ijobiy tomonga o‘zgartiradi, balki 
ta’limning umumiy sifat ko‘rsatkichlarining oshishiga bevosita ta’sir qiladi.

Monitoring tizimini takomillashtirish ta’lim jarayonining shaffofligini ta’minlab, o‘qituvchi va talaba o‘rtasi-
dagi o‘zaro muloqot sifatini yaxshilaydi hamda o‘qituvchining boshqaruv qarorlarini faktlarga asoslangan holda 
qabul qilish imkonini yaratadi. Bunday yondashuv natijasida masofaviy ta’lim yo‘nalishlarida o‘qitish jaray-
onining puxta rejalashtirilishi, baholashning obyektivligi, talabalarning o‘quv motivatsiyasi va faolligi oshadi. 
Umuman olganda, monitoringni takomillashtirish masofaviy ta’limning samaradorligini ta’minlovchi muhim 
strategik omil sifatida namoyon bo‘ladi. Kelgusidagi ilmiy izlanishlar uchun bir qator tavsiyalarni ilgari surish 
mumkin. Avvalo, masofaviy ta’lim monitoringiga sun’iy intellekt va mashinaviy o‘rganish algoritmlarini yanada 
keng joriy etish, o‘quvchilarning o‘quv faoliyatini avtomatik bashorat qilish va individual ta’lim yo‘llarini shakl-
lantirish bo‘yicha tadqiqotlarni chuqurlashtirish maqsadga muvofiqdir. Shuningdek, monitoringning psixologik 
va motivatsion omillar bilan o‘zaro bog‘liqligini o‘rganish, talaba faolligini oshiruvchi raqamli qo‘llab-quvvatlash 
mexanizmlarini yaratish istiqbolli yo‘nalishlardan biri hisoblanadi. Yana bir muhim yo‘nalish – masofaviy ta’lim 
platformalarida monitoring standartlarini ishlab chiqish, baholash mezonlarini yagona tizimga solish hamda 
monitoringning pedagogik, texnologik va tashkiliy jihatlarini uyg‘unlashtirishga qaratilgan tadqiqotlarni kengay-
tirishdir. Shu tariqa, takomillashtirilgan monitoring tizimi masofaviy ta’lim sifatini oshirishda muhim ilmiy-amaliy 
ahamiyatga ega bo‘lib, ta’limning innovatsion rivojlanish jarayonida katta salohiyatni namoyon etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

